
Uunga siunnersuut: Nunami asimiittumi pisortat aqqusiniutaannik sanaartorneq aamma ingerlatsineq 

pillugu Inatsisartut inatsisaat 

(Ineqarnermut, Attaveqaasersuutinut Isorliunerusunut Upalungaarsimanermullu Naalakkersuisoq) 

(Siullermeerneqarnera) 

 

Qujanaq Naalakkersuisut siunnersuutissinnut. 

 

Demokraatit maqarput, attaveqaasersuutit pitsaasut ataqatigiittullu nunatta tamarmi ineriartorneranut 

pingaaruteqartuusut. Aqqusernit nutaat inoqarfiit akornini tikikkuminarsisitsisinnaapput, 

inuussutissarsiornernut nutaanik periarfissiisinnaallutik aammalu suliniutinik nutaanik inerisaanissamut 

ajornannginneruleersitsisinnaallutik. 

 

Manna tikillugu pisortat aqqusiniutaannut asimiittunut inatsimmik amigaateqarsimavoq. Taamaattumik 

iluarisimaarnarpoq, siunneersuut ersarissumik malittarisassiissammat sananissamut, 

aningaasalersornissaannut, ingerlatsinissamut aserfallatsaaliinissamullu. Akisussaaffiup agguataarnera 

ersarissoq Naalakkersuisut kommunillu akornanni pitsaanerusumik tunngaveqalissaaq siunissami 

aalajangigassanut. 

 

Demokraatit pingaartippaat, siunnersut sinaakkutitut inatsisaassammat. Aqquserniassat ataasiakkat suli 

aalajangerneqarlutillu aningaasalersorneqassapput immikkoortillugit. Aningaasanut, avatangiisinut 

teknikkikkullu kingunissai sukumiisumik misissorneqaqqaassapput, suliniut aallartitsinnagu. 

 

Tusarniaanerup takutippaa siunnersuummut amerlanerussuteqartut tapersiinerat. Tassungalu ilutigalugu 

tigussaasunik apeqquteqartoqarluni kommunit aningaasatigut akisussaaffeqarnerannut, nunalerinermut 

kingunissai aamma kulturikkut kingornussanut taamatullu politiit ikiuussinnaanerannut 

apeqquteqaateqartoqarluni. Demokraatit Sanaartornermut ataatsimiititaliaq kajumissaarusuppaat 

oqaaseqaatit taakku qimerlooqqullugit. Ataatsimiititaliap qulakkeertariaqarpaa, akisussaaffiup 

ersarissuunissaa, aammalu attuumassuteqartut aqquserniornermi peqataatinneqarnissaat. 

 

Taamatut oqaaseqarlutik Demokraatit siunnersuut taperserpaat Sanaartornermullu ataatsimiititaliamut 

suliareqqitassatut innersuussutigalugu. 


